
6. ZUZENKETA: GEHITZEKOA

10. AZKEN XEDAPENA.— 2024ko otsailaren 15e¢ko 3/2024 Legea, Lankidetzari eta
Elkartasunari buruzkoa, aldatzea.

1.— Lege horretako 10. artikuluaren 4. apartatua aldatzen da, sustapen ekonomikoko politikiei
dagokienez, eta honela idatzita geratuko da:

“4.- BEuskal Autonomia Erkidegoko sektore publikoak, sustapen ekonomikoko bere politiken
esparruan, ez du lankidetzarik egingo Europako Segurtasun Estrategiaren baitan kokatzen ez
diren armamentua edo erabilera militarreko teknologia ekoizteari, merkaturatzeari edo
finantzatzeari lotuta dauden pertsona fisiko edo juridikoekin.”

JUSTIFIKAZIOA

Lankidetzari buruzko 3/2024 Legeko 10.4 artikulua aldatzea ezinbesteko baldintza da 2026.
urteko Euskal Autonomia Erkidegoko Aurrekontu Orokorren Lege Proiektuan jasotako
kreditu-partida espezifikoak gauzatzeko. Izan ere, 3/2024 Legeko 10.4 artikuluaren egungo
testuak bloke normatibo gisa jarduten du, eta hainbat sailei eragozten die diru-laguntzen
programak, [+G+b jarduketak guztira 119 milioi euroko balioarekin edo nazioartekotze-
neurriak gauzatzea, sektore industrial giltzarri batzuetara bideratuak, hala nola aeronautikara
edo zibersegurtasunera; biak ere HAZI sektoretzat hartzen dira Industria Plana— Euskadi 2030
dokumentu berrian. HAZI sektoreek sortuko dute etorkizuneko euskal industria-ehuna, eta
gobernuaren politika ekonomikoaren ardatz dira. Europako salbuespenaren txertatzeak
aurrekontu-kreditua askatzen du 2026ko ekitaldian berehala gauzatu ahal izateko, eta ondorio
zuzena eta berehalakoa du gastuen egoeran.

Bestalde, egiaztatutako kontua da goi-teknologiako eta erabilera bikoitzeko industriak euskal
industriaren BPGaren ehuneko esanguratsua osatzen duela. 3/2024 Legeko 10.4 artikuluaren
egungo murrizketak distortsio ekonomikoa eragiten du, euskal industria-politikaren
lerrokatzea eragotziz Europako funtsen esparruarekin (adibidez, Europako Defentsa Funtsa —
EDF). Horregatik, zuzenketa hau tresna beharrezkoa da 2026ko eta etorkizuneko ekitaldietako
sarrerak (adibidez, EBko funtsak) eta gastuak (industria-sustapena) zuzen kudeatzeko.
Aurrekontuen Legean arautu ezean, sektore estrategikoetako berrikuntzara bideratutako
hainbat partidari edukia kentzea ekarriko luke eta euskal ekonomiari industria-hazkunderako
bektorea eta Europako laguntzekin lerrokatutakoa ukatzea, aldaketa honekin erakartzea espero
duguna.

Zuzenketa hau onartzen ez bada, 325 milioi euroko industria-inbertsioa arriskuan jarriko da
Euskadin. Industria Plana — Euskadi 2030 dokumentuan HAZI gisa definitutako hiru sektore
estrategikoek —zibersegurtasuna, aeroespaziala eta erregai berriztagarriak— ezin izango dute
izan abiarazteko behar duten babes publikoa. Euskal industria-ehun berria eraikitzeko
izendatutako sektore horiek arau-blokeoaren zuzenketaren mende daude, gaur egun
berrikuntzari, nazioartekotzeari eta I+G+b jarduerei lotutako partidak gauzatzea galarazten
baitute. Zuzenketa honek ez du salbuespen arbitrariorik ezartzen; aitzitik, Europako
Segurtasun Estrategiarekin eta Europako industria-tresnekin bat etortzeko egokitzapen
beharrezkoa ezartzen du. Horrelakorik gabe, Euskadik ezin du normaltasunez eskuratu EDF
bezalako funtsak ezta beste lurraldeekin baldintza berdinetan lehiatu ere.

Aldaketa honek segurtasun juridikoa ematen du, erreferentziazko irizpide objektibo bat
ezarriz —Europako Segurtasun Estrategia—; balio horiek bakearen aldeko konpromisoa,
gatazken prebentzioa, giza eskubideen defentsa eta nazioarteko zuzenbidearen errespetua
bermatzen dituzten marko baten barruan, sustapen ekonomikoko politika-esparruan aplikatu
beharreko bazterketa-eremuak objektibatzeko aukera ematen du, EBren marko estrategiko eta
finantzarioaren testuinguruan. Horrek euskal industria-politikaren eta Europako funtsen
arteko lerrokatzea errazten du.

Horrenbestez, proposatutako aldaketa ezinbestekoa da Industria Plana — Euskadi 2030
dokumentuko zenbait jarduketa gauzatzeko, eta 2026ko EAEko Aurrekontu Orokorren Lege
Proiektuaren bigarren xedapen gehigarrian araututako sustapen-neurrien barruan kokatzen da;
beraz, lotura zuzena du lege-proiektuarekin. Xedapen gehigarri horren xedea da administrazio
orokorrari eta instituzionalari laguntzak ematea ahalbidetzea, besteak beste, ikerketa, garapen
eta berrikuntza-proiektuak finantzatzeko. Proposatutako aldaketaren ondoren finantzatu
beharreko proiektuak esparru horretan kokatzen dira.

